
癲狂之脈象順逆 

  癲乃重陰，狂乃重陽，浮洪吉象，沉急凶殃。  

〔註〕： 

   癲狂二證，皆以浮洪為吉，取其病尚淺也。若沉而急，病巳入骨，

雖有扁倉，莫之能救矣。 

癇之脈象順逆 

  癇宜浮緩，沉小急實，但弦無胃，必死不失。  

〔註解〕： 

   癇本風痰，脈見浮緩，自應然也。若沉小急實，是病深也，或但弦

無胃；則肝之真臟脈見矣，安望其更生耶？ 

九種心痛之脈象順逆 

  心腹之痛，其類有九，細遲速癒，浮大延久。  

〔註〕： 

   九種心腹之痛，皆宜遲細，易於施療，如浮而大，是為中虛邪盛，

不能收捷功也。 

疝之脈象順逆 

  疝屬肝病，脈必弦急，牢急者生，弱急者死。  

〔註〕： 

   肝主筋，疝則筋急，故屬肝也。肝脈弦急，是其常也。疝係陰寒之

咎，牢主裡寒之脈，亦其常也。如且弱且急，必有性命之憂矣。 

黃疸之脈象順逆 

  黃疸濕熱，洪數便宜，不妨浮大，微濇難醫。  

〔註〕： 

   濕蒸熱瘀，黃疸生焉，洪數浮大，皆所宜也。一見微濇，虛衰巳甚，

必食少瀉多，無藥可療矣。 

水腫之脈象順逆 

  腫脹之脈，浮大洪實，細而沉微，岐黃無術。  

〔註〕： 

   水腫脹滿，有餘之證，宜見有餘之脈，浮大洪實是矣。沉細而微，

謂之證實脈虛，難言生矣。 

積聚之脈象順逆 



  五臟為積，六腑為聚，實強可生，沉細難癒。  

〔註〕： 

   積聚皆實證也，實脈強盛，是所當然。沉細為虛，真氣敗絕，不可

為矣。 

中惡之脈象順逆 

  中惡腹脹，緊細乃生，浮大為何？邪氣巳深。  

〔註〕： 

   中惡者，不正之氣也。緊細則吉，浮大則凶也。 

鬼祟之脈象順逆 

  鬼祟之脈，左右不齊，乍大乍小，乍數乍遲。  

〔註〕： 

   鬼崇犯人，左右二手，脈象不一，忽大忽小，忽數忽遲，無一定之

脈形也。 

癰疽之脈象順逆 

  癰疽未潰，洪大脈宜，及其巳潰，洪大最忌。  



〔註〕： 

   未潰屬實，洪大為正脈也。潰後則虛，若仍見洪大，則為邪脈，最

所忌也。 

肺癰、腸癰之脈象順逆 

  肺癰巳成，寸數而實。肺痿之證，數而無力。癰痿

色白，脈宜短濇，數大相逢，氣損血失。腸癰實熱，

滑數相宜，沉細無根，其死可期。 

〔註〕： 

   肺癰而寸口數實，知膿巳成矣。肺葉焦痿，為火傷也，是以數而無

力。肺癰，肺痿得白色者，肺之本色，得短濇者，肺之本脈，均相宜也。

若逢數大，是火來剋金，賊邪之診，故氣損血失也。腸癰實也，滑數相

宜；沉細虛也，證實脈虛，死期將至矣。 

 


